
Зерттеуде күнбағыс тұқымы қауызынан органосольвенттік әдіспен целлюлоза алу мүмкіншілігі зерттелді, атап 

айтқанда шикізат пен пероксисірке қышқылының (ПСҚ) тиімді қатынасын анықтайтын гидромодулі, целлюлоза 

шығымы мен α-целлюлоза және қалдық лигниннің мөлшері анықталды. Алынған целлюлозаның химиялық 

құрылысы инфрақызыл-спектроскопия әдісімен, морфологиясы сканерлеуші электрондық микроскопта, 

кристаллдық құрылымы рентгендік дифрактометрде зерттелді. 

КІРІСПЕ 

Қазіргі кезде биомасса қалдықтарын энергия көзі 

ретінде ғана емес, сонымен қатар целлюлозалық 

талшық алу мүмкіншіліктерін қолдану жыл өткен 

сайын артып отыр, атап айтқанда жылына 75 

миллион тоннадан астам целлюлозалық талшық ағаш 

түріне жатпайтын өсімдіктерден алынады [1–3]. 

Қазақстанда ауылшаруашылық өнімдерінің 

түрінен күнбағыс өсіру жақсы жолға қойылған. Оның 

ішінде майлы дақылдар өсірілетін егіс алқабы жыл 

сайын артып келеді [4]. [5, 6] Зерттеулерде күнбағыс 

тұқымы қауызындағы целлюлоза мөлшері 50%-ға 

дейін екендігі келтірілген. Сондықтан, күнбағыс 

тұқымының қауызын целлюлозалық талшық алу көзі 

ретінде қолдану қазіргі таңдағы өзекті мәселе болып 

отыр. Осы орайдағы зерттеу нәтижесі қышқылдық 

гидролиз әдісімен күнбағыс тұқымы қауызынан 

алынған целлюлоза шығымы – 32–49% аралығында 

болатындығын анықтады [7, 8]. Біржылдық өсімдік-

тер түрлеріне, өсу жағдайына және целлюлоза алуда 

қолданылатын әдіске байланысты соңғы өнім 

шығымы әр түрлі болуы мүмкін. Сондықтан, бір 

жылдық өсімдік, соның ішінде майлы дақыл 

қалдығынан целлюлоза алу жағдайын, тиімді 

әдістерін зерттеу әлі де ғылым саласындағы тың 

дүние болып табылады. 

Аталмыш жұмыста күнбағыс тұқымы қауызынан 

органосольвенттік әдіспен алынған целлюлозаның 

химиялық құрамы, морфологиясы мен кристаллдық 

құрылымы зерттеліп, целлюлоза шығымының 

шикізат пен пероксисірке қышқылының (ПСҚ) 

тиімді гидромодуліне тәуелділігі анықталды. 

ЗЕРТТЕУ БӨЛІМІ 

Целлюлоза алу үшін Шығыс Қазақтан облысында 

өсірілген күнбағыс тұқымының қауызы 50 °С 

тұрақты массаға дейін кептірілді. Делигнификация-

лаушы еріткіш ПСҚ-ты дайындау үшін мұзды сірке 

қышқылы мен сутек пероксидін сәйкесінше 1,5:1 

(Vмл/Vмл) қатынаста алып, күкірт қышқылы катализа-

тор ретінде қолданылды [9]. Тиімді делигнификация-

лаушы қатынасты (гидромодуль) анықтау үшін 10 г 

күнбағыс қауызы (шикізат)/ПСҚ г/мл өлшеммен 

сәйкесінше: 1/8, 1/10, 1/12, 1/14, 1/16, 1/18, 1/20, 1/22 

қатынастары алынды. Целлюлоза алу барысы 

айналмалы суытқышы бар үш мойынды колбада 

күнбағыс қауызы мен ПСҚ-ын үздіксіз интенсивті 

араластыра отырып, 90 °С температурада 120 минут 

қайнатылды. Алынған целлюлозаны 25 °С  дейін 

суытып, сүзгі қағаз көмегімен сүзіп, дистилденген 

сумен рН=7 болғанша жуылды. Бейтарапталған 

целлюлоза массасы тұрақталғанша бөлме температу-

расында кептірілді. Толық кептірілген целлюлоза 

құрамындағы α-целлюлозаның мөлшері МЕМСТ-

6840, қалдық лигниннің мөлшері МЕМСТ-11960 

бойынша анықталды. Simex FT-801 ИҚ спектро-

метрінде целлюлоза/KBr 1/9 г/г болатын таблеткада 

целлюлозаның химиялық құрылысы анықталды. 

Сондай-ақ, морфологиясы мен кристаллдық 

құрылымы JSM-6390LV сканерлеуші электрондық 

микроскопта және Panalytical X’PertPro рентгендік 

дифрактометрінде зерттелді. 

ЗЕРТТЕУ НӘТИЖЕЛЕРІН ТАЛҚЫЛАУ 

1-Суретте күнбағыс тұқымынан алынған 

целлюлозаның сәйкесінше шикізат/ПСҚ гидромоду-

ліне тәуелді графигі берілген. Зерттеудің нәтижесіне 

сәйкес шикізаттың 1 г массасына 20 мл ПСҚ 

қолданылған жағдайда целлюлоза шығымы 

максималды, яғни 47,8 % болатындығы және ПСҚ-ы 

көлемін арттыру барысында целлюлоза шығымы 

тұрақталатындығы белгілі болды (1-сурет). [10–11] 

зерттеулерде қышқылдық гидролизбен бір жылдық 

өсімдіктерден алынған целлюлозаның шығымы 45–

49 % аралығында болатындығын анықтаған. Ал, 

шикізат/ПСҚ сәйкесінше 1:20 қатынастағы α-

целлюлозаның мөлшері 72%-ға тең болды. Бұл басқа 

қатынастармен салыстырғанда жоғары болып, 

қалдық лигниннің мөлшері 2,1%-ға дейін азайған-

дығы зерттелді. Бұл ауылшаруашық қалдығынан  

алынған целлюлоза құрамындағы анықталған 

лигниннің жоғарғы деңгейінен (3,8%) төмендегенін 

(2,1%) көрсетіп отыр [12–14]. Бұдан органосольвент-

тік тотықтыру әдісімен алынған целлюлозадағы 

қалдық лигнин мөлшері бір жылдық өсімдіктен 

алынған целлюлозадағы қалдық мөлшері аралы-

ғында жатқандығын көруге болады. Бұл көрсеткіш 

майлы дақыл қалдығы, оның ішінде күнбағыс 

тұқымы қауызынан целлюлоза алу үшін 

органосольвенттік тотықтыру әдісі тиімді екендігін 

көрсетіп отыр. Және де, алынған нәтиже осыған 

дейін орындалған зерттеу жұмысы көрсеткіштеріне 

сай екендігі анықталды [14]. 

 

1-Сурет. Күнбағыс тұқымы қауызынан алынған 

целлюлоза шығымы және α-целлюлоза мен қалдық лигнин 

мөлшері 

2-Суретте берілген ИҚ-спектрінде күнбағыс 

тұқымы кауызынан алынған целлюлоза молекула-

сындағы функционалдық топтардың жұтылу 

сигналдары мен интенсивтіліктері [12–16] 

зерттеулердегі бір жылдық өсімдік биомассаларынан 

алынған целлюлозаның құрылысымен ұқсас екендігі 

анықталды. Жұтылу аралығы 3337,8 см−1 және 

2848,5–2915,4 см−1 OH тобы мен C–H байланыстың 

валенттік тербелістің жұтылу сигналдарын көрсе-

теді. 1622,4 см−1 C=C қос байланыстың валенттік 

тербелісін көрсетсе, 1434,3–1361,5 см−1 СН2 тобының 

деформациялық қозғалысын, 1033,2 см−1–1316,4 см−1  

аралығында сақинадағы С–О, С–С байланыстарын 

көрсетеді [17]. 

Күнбағыс тұқымы кауызынан алынған целлюло-

заның морфологиясы жіңішке таспа талшықтар 

тәрізді екендігі анықталды (3-сурет). Бұл органо-

сольвенттік өңдеу барысында гемицеллюлоза, 

лигнин және басқа да қоспалар тотығу әсерінен 

еріткішпен бірге ертіндіге өтіп кетуінің себебінен, 

целлюлоза талшықтары жіңішкеріп, беттік құры-

лымы қатайып дефибрилляция барысы сәтті 

орындалғандығын білдіреді [18, 19]. 

4-Суретте шикізат/ПСҚ сәйкесінше 1:20 қатына-

ста алынған целлюлозаның рентгендік дифракто-

граммасы көрсетілген. Дифрактограммадан 2 

мәніндегі 13,96°, 17,04°, 25,68°, 27,67° интенсивті 

шыңдар целлюлозаның кристаллдық құрылысы 

екендігін белгілейді [20–22]. Бұл, органосольвенттік 

тотықтыру барысында целлюлозаның құрылысын-

дағы глюкозиттік байланыстардың үзіліп [20], 

аморфты құрлымның бұзылып, кристаллдық құрлым 

интенсивтілігі артқанын дәлелдейді. 

 

2-Сурет. Тиімді гидромодульде (1/20 г/мл) алынған целлюлозаның ИҚ спектрі 

3-Сурет. Шикізат/ПСҚ сәйкесінше 1:20 қатынастағы гидромодуль бойынша алынған целлюлозаның микросуреттері 

 

4-Сурет. Шикізат/ПСҚ сәйкесінше 1:20 қатынастағы 

гидромодуль бойынша алынған целлюлозаның рентгендік 

дифрактограммасы 

ҚОРЫТЫНДЫ 

Қорыта келгенде, зерттеу нәтижелеріне сүйене 

отырып, күнбағыс тұқымы қауызынан органосоль-

венттік әдіспен целлюлоза алудың тиімді гидро-

модулі 1/20 болатындығы анықталды. Сондай-ақ, 

целлюлозаның шығымы 47,8%, α-целлюлоза мөл-

шері 72% және қалдық лигниннің мөлшері 2,1% 

екендігі белгілі болды. Алынған целлюлозаның 

химиялық құрылысын целлюлозаға сәйкес екендігі, 

морфологиясы жіңішке таспа талшық тәрізді бола-

тындығы және кристаллдық құрылысы синтез бары-

сында өзгеріске ұшырамайтындығы белгілі болды. 

В исследовании изучена возможность получения целлюлозы из шелухи семян подсолнечника. Установлены 

оптимальные соотношения гидромодулей (сырье: ПУК), выход целлюлозы и содержания α-целлюлоы и 

остаточного лигнина. Химическая структура полученной целлюлозы изучена ИК-спектроскопическим методом, 

морфология и кристалличность была установлена на сканирующем электронном микроскопе и на рентгеноском 

дифракторметре соответственно. 

The study determined the physico-chemical parameters for the production of cellulose from the husk of sunflower seeds. 

The yield and chemical composition of the obtained cellulose were determined, the chemical structure was studied with 

IR spectroscopic method, the morphology of a scanning electron microscope, and the crystal structure was studied with 

X-ray diffractormeter. 




